
Annotaciya. Bul maqalada 4-klassta muzıka mádeniyatı sabaǵın oqıtıwdıń usılları 

FOURTH GRADE 

Abstract. This article describes the methods of conducting a music culture lesson in the 4 

th grade. 

МЕТОДИКА ПРОВЕДЕНИЯ УРОКА МУЗЫКАЛЬНОЙ КУЛЬТУРЫ В 

ЧЕТВЕРТОМ КЛАССЕ 

Аннотация. В этой статье рассказывается о способах проведения урока 

музыкальной культуры в 4 классе. 

Ключевое слово: школа, музыкальная культура, методика, учитель, ученик, музыка, 

пение. 

 

Tórtinshi klassta muzıka mádeniyatı sabaġı  hártesine 1-márte ótilip jıllıq 34 sabaq ótiledi. 

Tórtinshi klasstıń tematikalıq dúzilisi, birinshi hám ekinshi yarım jıllıġına bólinedi. Birinshi yarım 

jıllıġınıń tiykargı teması: «Muzıka hám ádebiyat». Yarım jıllıq óz ishinede eki sherekke bólinedi. 

I-sherekte «Eger ádebiyat bolmasa, muzıkaġa ne bolar edi» degen tema belgilengen, al II-sherekte 

«Egerde muzıka bolmasa, ádebiyat penen ne bolar edi?». 

Ekinshi yarım jıllıgında «Muzıka hám súwretlew óneri» ulıwmalıq tema bolıp esaplanıp, 

onıń III-shereginde «bizler muzıkanı kóre alamızba?», IV-shereginde «Bizler jivopis`tı esite 

alamızba?» degen temalarġa tiykarlanıp oqıtıladı. 

Keyingi klasslarda da baġdarlama dúzilisi usı tárizde dawam etedi: 5-klassta «Muzıkanıń 

jańalandırıwshı kúshi» hám «Muzıkanıń kúshi nede». 6-klassta «Muzıkalıq obraz» hám 

«Muzıkalıq dramaturgiya». 7-klassta «Muzıkada zamangóy túsinigi» hám «Iri kólemli 

shıgarmalar» menen «Jeńil muzıka».[1] 

Kabalevskiydiń bul dóretken kitapları, muzıkalıq bilimlendiriw tarawında burılıs jasadı 

desek asıra aytqan bolmaymız. Sebebi bul metodtıń sapası hám ámeliy qolaylıġı búgingi kúnde de 

óz aktuallıġın joġaltqanı joq. 

Usı metodtıń tiykarında házirgi ġárezsizlik jıllarında mekteplerde, muzıka sabaqları jańa 

ped.texnologiya boyınsha oqıtılıp barılmaqta hám sabaqlardıń is-rejesi dúzilmekte. 

G.Sharipovanıń dúzgen metodikalıq qollanbasında, usınday baġdarda hár jılġa temalar 

belgilengen:  

I-klassta jıl teması “Biz muzıkanı súyemiz” 

II- klassta “Muzıka neni súwretleydi” 

III- klassta “Muzıkada forma hám mazmun” 

IV- klassta “Xalıq muzıka dóretiwshiligi” 

V- klassta “Kompozitorlıq muzıka janrı” 

VI- klassta “Xalıq muzıkasınıń atqarıw usılları” 

VII- klassta “Milliy muzıka”, “Maqomlar haqqında ulıwma túsinik” 

Bul tematikalıq dástúrler tiykarında jıl temasınıń  mazmunı, sherek mazmunı hám sabaq 

mazmunları bir-biri menen óz-ara baylanıstırılıp oqıtıladı. 

Hár qıylı mámleketlerde muzıkanıń tárbiyalanıw dástúrinde háreketlerden keńinen 

paydalanıp kelmekte. Mısalı: Vengriyada nota boyınsha atqarıwda, basqıshlardı anıqlawda, óziniń 

mártli háreketlerinen paydalanıladı. Bolgariyada, notanı oqıp úyreniwde ses qatarlar járdeminde 

oqıtadı, yaġnıy “teksheler” sisteması bolıp qáliplesip, onda qolar járdeminen de paydalanıladı. 

Shveytsariyalıq pedagog-muzıkant E.Jak Dal`kroz sozımlıqlardı durıs sanap uyretiw ushın tek 

qoldıń emes, al gewdeniń de háreketler sistemasın jaratadı. Bul háreketler hár qıylı muzıkalıq 

háreketlerge sáykes tiykarlanġan mısalı-tempke, dinamikaġa, ritmge, frazirovkaġa, ulıwma 

muzıkanıń xarakterine h.t.b. 

Bul sistema ritmikalıq gimnastika yamasa ritmika sisteması dep atalıp, dúńya júzine taralıp, 

házirgi waqıtta da keńnen paydalanılmaqta.[2] 

D.Omonullaevtıń sabaqlıġında “baslanġısh klasslarında ritmik háreketlerdi orınlaw, 

oqıwshılardıń fizikalıq rawajlanıwına tiykar jaratadı deydi Sonday-aq, baslawısh klass 

oqıwshılarınıń dawıs apparatları názik bolıp, olardıń dıqqatı, tili, diktsiyası, yadı tolıq 

rawajlanbaġanlıġı sebepli, muzıka sabaqlarında iskerlik túrlerin tez-tez almastırıp turıw lazım” 

deydi. 

Sabaq dawamında tómendegi háreket túrlerinen paydalanıw usınıs etiledi: marsh 

muzıkalarına qádem taslaw, juwırıw, oyın elementlerin orınlaw, óz betinshe oyınlar ótkeriw, 

muzıkanıń xarakterine sáykes túrli qol hám dene háreketleri menen orınlaw.[3] 

Balalardıń muzıkalıq qábiletleriniń lad tiykarında rawajlanıwı ushın, ámelge asırılıp 

atırġan bir qansha metodlar úlken áhmiyetke iye. 

Ladtı hám ses birliklerin ajıratıp, esitiw qábiletlerin rawajlandırıw maqsetinde, 

Gollandiyalıq muzıka pedagogı Per Fan Xauven, balalar dawısına qolay tessituranı saylandı. 

ÁImelde bul turaqlı III hám I basqıshlar, bul basqıshlardı “sol`” hám “mi” sesleri menen belgileydi 

“s”, “m” (III, I).  

Usı eki basqısh járdeminde hár qıylı ritmikalıq almasıwın dúzedi.[4] 

Balalardıń esitiw qábiletlerin rawajlandırıw maqsetinde usı metod házirgi dáwirde nátiyjeli 

qollanıp kelmekte. 

Oqıwshılarga sabaqlardı elede tásirli hám qızıġarlı etip ótiw ushın, balalar saz-áspablarınan 

paydalanıwı hakqında G.Sharapovanıń dúzgen oqıw qollanbasında jazılġan «Ses biyikligine iye 

hám ses biyikligine iye emes» áspablar bolıp ekige bólinedi. Birinshisine: metallofon hám ksilofon 

kiredi. Ekinshisine: dáp, qasıqlar, barabanlar, shıńġırlawıqlar hám rumbalar kiredi. Klasstı 2 

toparġa bólip 1-topar shapatlaw hám atqarıw, 2-topar bolsa dawıs beriw usılı (bum-baka-baka-

bum) menen ámelge asırıwı múmkin. Sonday-aq, balalar saz-áspabında grafikte kórsetilgen 

sızılmalarġa qarap, ritmi boyınsha atqarıw, oqıwshılardıń dóretiwshilik qatnasın asıradı hám de 

muzıkalıq qábiletlerin hár tárepleme rawajlandıradı.[5] 

Biz bilemiz, muzıka óneri adamnıń ishki sezimlerine tásir jasay alatugın quralı bolıp 

esaplanadı. 

Joqarıda bayan etilgen barlıq metodikalıq miynetleriniń jáne bir áhmiyetli tamanı, muzıka 

sabaġında, balalardı estetikalıq tárbiyalaw máselesine qaratılġanlıġı.  

Muzıka pedagogları balalardıń itibarın barqulla hár qanday intonatsiyanı taza hám sulıw 

etip atqarıwına qaratıwı tiyis. Bul oqıwshılardıń esitiw dıqqatın rawajlandırıp qoymastan, ulıwma 

atqarıp atırġan qosıġın tıńlap biliwdi de tárbiyalaydı. Sebebi, ósip kiyatırġan jas áwladtı muzıka 

arqalı dúńyaġa degen kóz-qarasın qáliplestiriw hám olardıń hár tárepleme garmoniyalıq 

rawajlanıwı, muzıkalıq tárbiyalanıwınıń baslı wazıypasına kiredi. 

Búgin muzıka mádeniyatınıń tiykarların jaslarġa úyretiw ulıwma orta tálim 

mekteplerindegi kórkem-óner xızmeti hám muzıka mádeniyatı sabaqarı barısında ámelge asırıladı. 

Oqıtıwshı jaslardı, muzıka mádeniyatı álemine alıp kiriw muzıkalıq tárbiya arqalı ótedi. Balalardıń 

hám jas óspirimlerdiń muzıkalıq tárbiyası pútkil xalıqtıń muzıkalıq mádeniyatınıń tiykarın 

quraydı. 

Shaxstıń muzıkalıq talapları muzıkalıq tárbiyadan, ásirese baslawısh klasslarda balalar 

ushın arnalġan joqarı kórkemlikke iye namalardıń shertiliwinen, muġallimniń sabaq barısında 

oqıwshıda muzıkaġa bolġan súyispenshilikti payda ete alıwınan ġárezli. Bul bala tárepinen 

muzıkaġı bolġan ishki ruwxıy talaptıń, zárúrliktiń sanalı moyınlanıwına tán alınıwına alıp keledi. 

Solay eken, mekteptegi muzıkalıq tárbiya wazıypaları júdá quramalı bolıp, olar: 

 Joqarı dárejedegi kórkemlikke iye muzıkaġa qızıġıwshılıq hám súyispenshilikti tárbiyalaw; 

 Muzıkanı durıs túsiniw ushın zárúrli bolgan saz óneri nızamlıqları haqqında bilimler menen 

qurallandırıw; 

 Muzıkalıq qábilet hám talġamdı rawajlandırıw; 

 Aktiv tıńlawshı hám atqarıwshı (ayrım jaġdaylarda hátte dóretiwshi) bolıw imkaniyatın 

jaratıwshı uqıp hám kónlikpelerdi qáliplestiriwge qaratılıwı tiyis. 

Biz bul wazıypalardı orınlay otırıp, oqıtıwdıń izbe-izligi, bir pútinligi, sistemalılıġı 

printsiplerinen kelip shıqsaq, oqıtıw, muzıkalıq mádeniyattı qáliplestiriwge, shaxs tárbiyasına tásir 

etedi dep tastıyıqlaymız. 

